
Dövlət standartlaşdırma sistemi.
Dövlət standartlaşdırma sistemi xalq təsərrüfatının idarə edilməsinin bütün səviyyələrində standartlaşdırma üzrə işləri özündə birləşdirir. O, qarşılıqlı əlaqəli qaydaların və müddəaların kompleksindən ibarətdir və aşağıda göstərilənləri təyin edir:
· standartlaşdırmanın əsas məqsəd və vəzifələri;

· standartlaşdırma üzrə işlərin təşkili və aparılma metodikasi;

· standartlaşdırma üzrə işlərin planlaşdırılma qaydaları;
· standartların və standartlaşdırma üzrə digər normativ-texniki sənədlərin işlənib hazırlanmasına, tətbiqinə, tədavülünə və həmçinin onlara riayət edilməsinə dövlət və idarə nəzarəti qaydaları;

· standartlaşdırma obyektləri, standartların kateqoriyaları və növləri;

· standartların qurulmasının, şərhinin və tərtib olunmasının vahid qaydaları və onların məzmunu.

Dövlət standartlaşdırma sistemi standartlaşdırmanın aşağıda göstərilmiş texniki-iqtisadi prinsiplərinə əsaslanır:
· standartlaşdırmanın xalq təsərrüfatı xarakterliliyi. Bu xarakterə görə standartlaşdırma xalq təsərrüfatının bütün sahələrində və idarəetmənin bütün səviyyələrində, yəni dövlət, sahə, idarə və müəssisə səviyyələrində tətbiq edilir;

· standartlaşdırma üzrə normativ-texniki sənədlərin dövlət-hüquqi (məcburi) xarakteri;

· standartlarda qəbul edilmiş normaların, tələblərin və digər aktların kompleksliliyi və optimallığı;

· standartlaşdırma üzrə aparılan işlərin sistemliliyi;

·  bu sahədəki işlərə planlı rəhbərlik metodu;
· standartlaşdırmanın effektliliyi.

Dövlət standartlaşdırma sistemi xalq təsərrüfatının bütün sahələrində və pillələrində standartlaşdırmanın təşkilati, metodiki və praktiki əsaslarını təyin edir (şəkil 1).
Dövlət standartlaşdırma sisteminin standartları kompleksinə aşağıdakılar daxildir:
· AZS 1.0-96 “Azərbaycan Respublikasının dövlət standartlaşdırma sistemi. Əsas müddəalar”;

· AZS 1.2-96 “Azərbaycan Respublikasının dövlət standartlaşdırma sistemi. Dövlət standartlarının işlənmə qaydaları”;

· AZS 1.3-96 “Azərbaycan Respublikasının dövlət standartlaşdırma sistemi. Texniki şərtlərin işlənməsi, razılaşdırılması, təsdiqi və qeydiyyatı qaydaları”;

· AZS 1.4-96 “Azərbaycan Respublikasının dövlət standartlaşdırma sistemi. Müəssisə standartları. Ümumi müddəalar”;

· AZS 1.5-96 “Azərbaycan Respublikasının dövlət standartlaşdırma sistemi. Standartların tərtibinə, şərhinə, rəsmiləşdirilməsinə və məzmununa olan ümumi tələblər”;

· AZS 1.6-96 “Azərbaycan Respublikasının dövlət standartlaşdırma sistemi. Sahə standartlarının işlənib hazırlanması, razılaşdırılması, təsdiq edilməsi və qeydiyyatı qaydaları”.

Dövlət standartlaşdırma sisteminin başlıca məqsədi standartların köməyi ilə ölkənin bütün xalq təsərrüfatının mütənasib inkişafını təmin etməkdir. Bu sistem həmçinin aşağıdakı məqsədlər iiçün yaradılmışdır:
1. İşin keyfıyyətini, məhsulun keyfıyyətini yaxşılaşdırmaq və onun optimal səviyyəsini təmin etmək.
2. Məhsulun layihələndirilməsi və istehsalı sahəsində ixtisaslaşmanı inkişaf etdirmək üçün şərait yaratmaq, məhsulun əmək tutumunun, material tutumunun və digər göstəricilərinin yaxşılaşdırılmasını təmin etmək.
















Şəkil 1. Dövlət standartlaşdırma sisteminin prinsipial metodiki və 

elmi- texniki əsasları sxemi

3. Məhsula olan tələblərin ölkənin müdafiəsi tələbatı ilə uzlaşmasını təmin etmək.

4. Metroloji normaların, qaydaların, nizamnamə və tələblərin təyin edilməsi.

5. Nəzarətin (sınaq, analiz, ölçü), sertifıkatlaşdırılma və məhsulun keyfıyyətinin qiymətləndirilməsinin normativ texniki təminatı.

6. İstehlakçıları məhsulun nomenklaturası və əsas göstəriciləri haqqında məlumatla təmin etmək üçün kataloqlaşdırma sistemini yaradılması.

7. Dünya bazarı tələblərinə cavab verən yüksək keyfiyyətli əmtəə mallarının geniş ixracı üçün şərait yaratmaq.

8. İstehsal fondlarının rasional istifadəsi və maddi və əmək resurslarına qənaət etmək.

9. Beynəlxalq iqtisadi və texniki əməkdaşlığı inkişaf etdirmək.
10.  Əhalinin sağlamlığını və işçilərin təhlükəsiz əməyini qorumaq, təbiətin mühafızəsi və təbii ehtiyatlardan istifadəni yaxşılaşdırmaq.

Yuxarıda göstərilən məqsədlərə nail olmaq üçün aşağıdakı məsələlərin həlli vacibdir:
1. Məmulatların konstruksiyasına, onların  istehsal texnologiyasına, xammalın, materialların, yarımfabrikatların və komplektləşdirici məmulatların keyfiyyətinə tələbləri təyin edən məqsədli kompleks proqramlar əsasında proqressiv standartlar sisteminin yaradılması.

2. Məhsulun optimal keyfıyyətinin təmin edilməsi, onun layihələndirilməsi və istehsalı sahəsində normaların, tələblərin və metodların təyin edilməsi.

3. Məhsulun keyfiyyət göstəricilərinin, nəzarət və sınaq metodlarının və vasitələrinin vahid sisteminin təyin edilməsi.
4. Sənaye məhsullarının unifikasiyasının və maşınların aqreqatlaşdırılmasının inkişaf etdirilməsi. Bu, ixtisaslaşma, istehsalatın səmərəliliyinin, əmək məhsuldarlığının, məmulatların istismarının və təmirinin səmərəliliyinin yüksəldilməsi üçün vacib şərtdir.
5. Ölkədə ölçmələrin vəhdətinin və düzgünlüyünün-təmin edilməsi, fiziki kəmiyyətlərin vahidlərinin dövlət etalonlarının yaradılması və təkmilləşdirilməsi. 

6. Vahid sənədlər sisteminin, o cümlədən avtomatlaşdırılmış layihələndirmə sistemlərində istifadə edilən unifikasiya olunmuş sənədlər sisteminin yaradılması, texniki- iqtisadi informasiyanın sinifləşdirilməsi və kodlaşdırılması sisteminin təşkili.
7. Elm və texnikanın vacib sahələrində vahid terminlərin və işarələrin təyin edilməsi.

Qoyulmuş məqsədlərə nail olmaq üçün standartlaşdırma üzrə işləri planlaşdırırlar, bu işlərə xalq təsərrüfatı əhəmiyyətli işlər kimi baxırlar. Bunun üçün standartları elm, texnika və istehsalatda əldə edilmiş nailiyyətlərə əsasən daim təzələyirlər.
Standartlaşdırma üzrə orqanlar və xidməti təşkilatlar
Standartlaşdırma üzrə orqan dedikdə konkret vəzifələrə və struktura malik olan hüquqi və ya inzibati orqan başa düşülür. Bu orqan kimi hakimiyyət orqanları, firmalar, müəssisələr fəaliyyət göstərə bilərlər.
Standartlaşdırma üzrə orqanın fəaliyyəti milli, regional və ya beynəlxalq səviyyələrdə tanınır. Bu cür orqanın əsas funksiyası geniş istehlakçılar dairəsinin əldə edə biləcəyi normativ sənədləri işləyib hazırlamaqdan və təsdiq etməkdən ibarətdir. Lakin bu orqan bir çox digər funksiyaları da yerinə yetirə bilər. Bu, xüsusilə standartlaşdırma üzrə milli orqan üçün xarakterikdir.
Standartlaşdırma üzrə milli orqan milli səviyyədə tanınır və standartlaşdırma üzrə beynəlxalq və regional təşkilatların üzvü olmaq hüququna malikdir. Respublikada standartlaşdırma üzrə işləri idarə etmək üçün milli orqan kimi Azərbaycan Respublikasının standartlaşdırma, metrologiya və patent üzrə dövlət agentliyi (Azərdövlətstandart) fəaliyyət göstərir. Bu Agentlik standartlaşdırma sahə- sində dövlət siyasətini formalaşdırır və təşkil edir, dövlət standartlarının məcburi tələblərinə riayət edilməsinə dövlət nəzarətini həyata keçirir, beynəlxalq və regional standartlaşdırma üzrə işlərdə iştirak edir, həmçinin beynəlxalq və regional standartların, qaydaların, normaların və tövsiyələrin Respublikanın ərazisində tətbiqi qaydalarını təyin edir. Bu milli təşkilata onun ərazi orqanları - standartlaşdırma və metrologiya mərkəzləri, standartlara və ölçü texnikasına dövlət nəzarəti laboratoriyaları daxildir.

Standartlaşdırma və metrologiya mərkəzləri, standartlara və ölçü texnikasına dövlət nəzarəti laboratoriyaları onlara təhkim olunmuş ərazidə yerləşən müəssisə və təşkilatlarda öz əsasnamələri çərçivəsində Azərdövlətstandartın vəzifələrini, funksiyalarını və hüquqlarını həyata keçirir və bu təşkilatlarda standartlaşdırma və metrologiyanın vəziyyəti və inkişafı üçün məsuliyyət daşıyırlar.
Azərdövləlstandart özünün ərazi orqanları ilə birlikdə aşağıdakı funksiyaları yerinə yetirir:
· ölkədə standartlaşdırmanın təşkili və idarə edilməsi;

· ölkədə ölçmələrin vəhdətinin təmin edilməsi üzrə fəaliyyətin təşkili və idarə edilməsi;

· məhsulların, xidmətlərin və istehsalat proseslərinin qiymətləndirilməsi və onların qoyulmuş texniki tələblərə uyğunluğunun təsdiqlənməsi (akkreditləşdirmə, sertifıkatlaşdırma, keyfıyyət sistemləri, ətraf mühitin mühafizəsi, lisenziyalaşdırma) sahəsində dövlət siyasətinin formalaşdırılması və realizə edilməsi;

· sertifıkatlaşdırma və akkreditləşdirmənin nəticələri üzrə apelyasiyalara baxmaq;

· texniki reqlamentlərin, dövlət və dövlətlərarası standartların məcburi tələblərinə riayət edilməsinə, məcburi akkreditləşdirmə, sertifikatlaşdırma, lisenziyalaşdırma qaydalarına riayət edilməsinə dövlət nəzarəti, dövlət metroloji nəzarəti;

· beynəlxalq və regional təşkilatların standartlaşdırma, metrologiya, akkreditləşdirmə və sertifıkatlaşdırma üzrə fəaliyyətlərində iştirak etmək və orada Azərbaycan Respublikasının maraqlarını müdafiə etmək;

· MDB çərçivəsində dövlətlərarası standartlaşdırma, metrologiya, akkreditləşdirmə və sertifıkatlaşdırma üzrə fəaliyyətdə Azərbaycan Respublikasının maraqlarına uyğun çıxış etmək;

· respublikada sənaye məmulatlarının unifıkasiyasının inkişafını təmin etmək. Bu, istehsalatın ixtisaslaşdırılması, istehsal proseslərinin mexanikləşdirilməsi və avtomatlaşdırılması, qarşılıqlı əvəzolunmanın, məmulatların istismarının və təmirinin effektiv səviyyəsinin yüksəldilməsi üçün əsas şərtdir;

· standartlaşdırma üzrə texniki komitələr təşkil etmək və onların fəaliyyətini əlaqələndirmək;

· nazirlik, komitə, şirkət, idarə və müəssisələrin təkliflərini nəzərə almaqla standartlaşdırma üzrə illik və perspektiv planları formalaşdırmaq, təsdiq etmək və onların yerinə yetirilməsinə nəzarət etmək;

· respublikada buraxılan məhsulun dövlət və sahə standartlaşdırma obyektlərinə aidiyyatı haqqında təkliflərin hazırlanması;

· qoyulmuş qaydada normativ-texniki sənədlərin uçotunu və dövlət qeydiyyatını həyata keçirmək, standartların və texniki şərtlərin yenidən baxılması işlərinə metodik rəhbərlik etmək;

· məhsulları və keyfiyyət sistemlərini sertifikatlaşdırmaq və müvafiq uyğunluq nişanı vermək;

· sertifikatlaşdırma və akkreditləşdirmə üzrə auditorların hazırlanmasını və attestasiyasını həyata keçirmək;

· müəyyən edilmiş məhsullar üçün keyfıyyət üzrə etalonların hazırlanmasını təşkil etmək və onları təsdiq etmək;

· ölçünün kəmiyyətini saxlayan və bu kəmiyyətin digər ölçmə vasitələrinə ötürülməsini təmin edən xüsusi hazırlanmış ölçmə vasitələrini təsdiq etmək;

· ölçmə vasitələrinin tipinin təsdiq edilməsi məqsədilə onların dövlət sınaqlarının keçirilməsi qaydalarını müəyyən etmək;

· ölçmə vasitələrinin tipinin təsdiq edilməsi haqqında sertifikat vermək və dövlət reyestrini aparmaq;

· öz  Əsasnaməsində nəzərdə tutulmuş digər funksiyaları həyata keçirmək.

AZS 1.0-96 standartına əsasən xalq təsərrüfatı sahələrində və digər fəaliyyət dairələrində standartlaşdırma üzrə işləri təşkil etmək və istiqamətləndirmək üçün respublikanın nazirliklərində (idarələrində) zəruri hallarda standartlaşdırma bölmələri və standartlaşdırma üzrə baş təşkilat  yaradılır. Bu bölmələr nazirlik sistemində olan standartlaşdırma üzrə xidməti təşkilatların fəaliyyətinə təşkilati-metodik rəhbərliyi həyata keçirir və nazirliyə təhkim olunmuş məhsul qrupları, yaxud fəaliyyət sahələri üzrə standartlaşdırma işlərini koordinasiya edir. Bu bölmələrin əsas vəzifələri aşağıdakılardan ibarətdir:
· standartlaşdırma və unifikasiya üzrə işlərin səmərəliliyinin yüksəlməsini təmin etmək;

· sahə standartlaşdırılmasının inkişafının əsas istiqamətlərini təyin etmək;

· sənaye məhsullarının kompleks standartlaşdırılması üzrə aparılan işlərin təşkili;

· standartların tətbiqinin təşkili və onlara riayət edilməsinə nəzarət.

Müəyyən məhsul növlərinin, texnologiyanın və ya fəaliyyət növlərinin standartlaşdırılması üzrə, həmçinin göstərilən obyektlər üzrə beynəlxalq və regional standartlaşdırma üzrə işlərin təşkili və həyata keçirilməsi üçün standartlaşdırma üzrə texniki komitələr (TK) yaradılır. TK-lərin işinə könüllülük əsasında maraqlı olan müəssisə və təşkilatların, sifarişçilərin, məhsul istehsalçılarının, standartlaşdırma, metrologiya, akkreditləşdirmə, sertifikatlaşdırma və lisenziyalaşdırma üzrə orqan və təşkilatların, istehlakçıların ictimai təşkilatlarının, elmi-texniki və mühəndis cəmiyyətlərinin səlahiyyətli nümayəndələri cəlb edilir. Texniki komitələrin işinə aparıcı alimlər və mütəxəssislər cəlb edilməlidir.
Standartlaşdırma üzrə texniki komitələr müəyyən  məhsul növləri və texnologiya və  ya fəaliyyət növləri üzrə  ixtisaslaşan və həmin sahələrdə kifayət qədər yüksək elmi-texniki potensiala malik olan müəssisələrin (təşkilatların), o cümlədən Azərdövlətstandartın bazasında yaradılır.
Standartlaşdırma üzrə texniki komitələr maraqlı olan müəssisələrin, təşkilatların və dövlət idarəetmə orqanlarının təklifləri əsasında Azərdövlətstandartın və ya qərarları ilə təşkil edilir və Azərdövlətstandart tərəfindən qeydə alınır. Öz statusuna görə bu komitələr ictimai təşkilatlardır və öz fəaliyyətlərini «Standartlaşdırma  üzrə texniki komitə  haqqında tipik müddəalar» əsasında hazırlanmış konkret TK haqqında müddəalara uyğun olaraq həyata keçirirlər.
Standartlaşdırma üzrə TK-nin əsas funksiyaları aşağıdakılardır:
· dövlət standartlarının layihələrinin işlənib hazırlanması, baxılması, razılaşdırılması və təsdiqlənməyə hazırlanması, standartların yenidən baxılması, onlarda ediləcək dəyişikliklərin hazırlanması, həmçinin standartların ləğv edilməsi üzrə təkliflərin hazırlanması;

· beynəlxalq, regional standartların ölkənin iqtisadiyyatına tətbiq edilməsinə köməklik göstərilməsi və Azərbaycan Respublikasının dövlət standartlarının beynəlxalq standartlarla, həmçinin xarici ölkələrin proqressiv milli standartları ilə ahəngdarlaşdırılması;
· qarışıq fəaliyyət sahələrindəki TK-lərlə, o cümələdən standartlaşdırma, metrologiya və sertifikatlaşdırma sahəsində razılaşdırılmış siyasətin aparılması haqqında 13 mart 1992-ci ildə imzalanmış Sazişin iştirakçısı olan digər ölkələrin ərazilərində yerləşən texniki komitələrlə (kompleks standartlaşdırmanı təmin etməklə) əməkdaşlıq etmək;

· standartlaşdırma üzrə işlərin aparılması proqramlarının (planlarının) işlənib hazırlanması;

· standartlaşdırma üzrə beynəlxalq və regional təşkilatların texniki komitələrinin işində iştirak etmək;

· beynəlxalq, regional standartların layihələrinin işlənib hazırlanmasında iştirak etmək, standartlaşdırma üzrə beynəlxalq təşkilatların texniki komitələrinin iş proqramına daxil etmək üçün TK-yə təhkim olunmuş tematika üzrə təkliflərin hazırlanması;

· standartlaşdırma üzrə beynəlxalq təşkilatların texniki orqanlarının iclaslarında iştirak etmək, o cümlədən nümayəndə heyətinin tərkibi haqqında təklif hazırlamaq;

· standartlaşdırma üzrə beynəlxalq təşkilatların texniki orqanlarının iclaslarının respublikada keçirildiyi hallarda orada iştirak etmək.

Müəssisə və təşkilatlarda yaradılan standartlaşdırma bölmələri (elmi-tədqiqat şöbəsi, konstruktor-texnoloji şöbə, laboratoriya, büro, qrup) müstəqil surətdə standartlaşdırma üzrə elmi-tədqiqat, təcrübi-kosntruktor, layihə, eksperimental, sınaq və digər işləri yerinə yetirir, müəssisənin digər bölmələrinin standartlaşdırma üzrə apardıqları işlərdə müştərəkçi kimi iştirak edir, həmçinin standartlaşdırma üzrə işlərə təşkilati-metodik və elmi-texniki rəhbərliyi həyata keçirir, işlənilən texniki sənədlərə (konstruktor, texnoloji və layihə) normonəzarəti yerinə yetirir. Bu bölmələr öz işlə- rini standartlaşdırma bölmələri haqqında tövsiyələrə uyğun olaraq yerinə yetirirlər.
Standartlaşdırma üzrə orqanlar və xidmətlər sistemində Azərbaycan Respublikasının standartlaşdırma, metrologiya və patent üzrə dövlət agentliyinin Naxçıvan, Gəncə və Sumqayıt şəhərlərində yerləşən standartlaşdırma və met- rologiya mərkəzləri vacib rol oynayır. Bu mərkəzlər Agentliyin ərazi orqanlarıdır və onlara təhkim olunmuş ərazidə yerləşən təsərrüfat subyektlərində Agentliyin standartlaşdırma, metrologiya, akkreditləşdirmə, sertifikatlaşdırma, lisenziyalaşdırma sahələrində ümumi texniki siyasətini realizə edir. Bu orqanlar həmçinin texniki reqlamentlərin, dövlət və dövlətlərarası standartların məcburi tələblərinə riayət edilməsinə dövlət nəzarətini həyata keçirirlər.
Standartların  kateqoriyaları





ETMCS





MS





TŞAZ





QOST





SSAZ





TİSİT





AZS





Standartların növləri





Nəzarət metodlar üçün standartlar





Proseslər üçün standartlar





Məhsul,xidmət üçün standartlar





əsasverici standartlar





Standartlaşdırma zamanı aparılan işlər





Məmulatların aqreqatlaşdırılması





Konstruksiyaların, tex�no�lo�ji proseslərin tipləşdirilməsi





Unifikasiya, simplikatlaşdırma





Sistemləşdirmə sinifləşdirmə





Standartlaşdırmanın elmi-texniki prinsipləri





Sistemlilik prinsipi





Materialların minimum sərfi prinsipi





Elmi-tədqiqat prinsipi





Funksional qarşılıqlı əvəzetmənin təmin edilməsi





Standartların proqressivliyi və optimallığı





Standartların qarşılıqlı uzlaşması





Üstüntutulma prinsipi





Standartlaşdırma metodları





Ayrı-ayrı obyektlərin standartlaşdırılması





Kompleks standartlaşdırma





Standartların kompleks sahələrarası məqsədli sistemləri





Qabaqlayan standartlaşdırma





Standartların işlənib hazırlanması, yenidən baxılması, onlara riayət edilməsinə nəzarət. Standartların iqtisadi səmərəliliyinin təyin edilməsi.

